
Erroma: jatorriari buruzko teoriak; monarkiaren garaia; hiri-estatuaren eraikuntza: 

Servio Tulio-ren erreformak. 

Erroma hiria Lazion zegoen kokatua. Arkeologiak eta linguistikak erakutsi digutenez, K.a. 

VIII-V. mendeetako Erromaren historia Italiako Lazio lurralde honen barnean mamitu zen, 

inguruko herriak bereganatuz. Lazioko lautada kostalde tirreniarraren aurrean hedatzen da. 

Eskualdearen erdigunea mendi Albaniarrak dira, zeintzuk, historiaurreko garaitik aurrera, 

bidegurutzea izen baitziren: alde batetik, Apeninoak eta itsasoa elkartzen zituen, bestalde, 

Etruria eta Campania komunikatzen zituen, Tiber ibaiaren haranetik. Lazio ez zen batere 

aberatsa, ez zuen ez meatze-baliabiderik ezta lur emankorrik ere, horretaz gain, itsasaldea 

bazuen ere, ez zuen kai natural onik. Hala eta guztiz ere, Lazio Italiako eskualde 

aurreratuenetako bat izan zen kokapen pribilegiatuari esker. 

1. Erromaren jatorriak 

Erromaren jatorriak ezagutzeko gure informazio iturririk nagusiena arkeologia da, zeren eta 

iturri literarioak ez dira batere fidagarriak. Erromatar arkeologia testuinguru latindarrean 

integraturik zegoen, beraz erromatar arkeologia latindarra bezalakoa da. Hala ere, Erromaren 

arazo espezifikoengatik ezin dugu hiri primitiboa ezagutu. Dokumentazio arkeologikoa urria 

eta interpretatzeko zaila denez, ikerlari guztiok ez dira bat etortzen Erroma nola jaio zen 

azaltzerakoan. 

Antzinako tradizio literarioa 

Elezahar greziar eta erromatarren multzo batek Erromaren lehenengo aldiak apaindu zituen. 

Elezahar horiek Augustoren garaiko idazleek eraiki zituzten: Tito Livio, Virgilio eta Dioniso 

Halikarnasokoak, hain zuzen ere.  Idazle horiek eraikitako legendak Erromaren jatorriaren 

bertsio kanoniko bihurtu ziren. 

Legenda horiek protagonista desberdinak dituzten bi multzotan banatzen dira: bata Troyako 

Eneas, Lazioko kolonizatzailea, bestea Romulo, erromatar hiriaren fundatzailea. 

Eneas.- Troya erori ondoren, Eneas, Ankises troyatar eta Venus jainkoaren semea, bidaia luze 

eta gora-behartsu baten ondoren, Italiako kostaldera iritsi zen, bere semearekin, Iulio edo 

Askanio, eta beste lagun batzuekin. Latino bertako erregearen alabarekin (Laviniarekin) 

ezkondu zen. Eneasek, Turno, rutuloen erregea, garaitu ondoren, Lavinium izeneko hiria 

fundatu zuen, Tiber ibaiaren bokaletik gertu. Eneas hil ondoren, bere semeak, Iulo/Askaniok, 

hiri berri bat fundatu zuen, Alba Longa, Lazioko hiriburu bihurtu zelarik. 

Romulo eta Remo.- Alba Longako azken erregeak, Amuliok, bere anai Numitor tronutik kendu 

ondoren, bere iloba Rea Silvia bestal sazerdotesa egitera behartu zuen, seme-alabarik ez 

izateko, hau da usurpazioa kolokan jarriko zuen errege legitimoaren ondorengorik ez izateko. 

Baina Rea Silviak Marte jainkoarekin bikiak izan zituen, Romulo eta Remo hain zuzen ere. 

Amulio Tiber ibaira bota zituen bi umeak, baina artzain batek salbatu ondoren, otseme batek 

titia eman zien. Faustulo artzainak bere semeak izango balira bezala hazi zituen. Benetako 

jatorriak ezagutu ondoren, Amulio hil zuten, Numitor, bere aitona, tronuan berriz ipini zuten. 

Romulo eta Remok, otsemeak aurkitu zituen tokian hiri berri bat fundatu zuten, K. a. 753. 

urtean. Bi anaien arteko borrokaldiak Remoren heriotzarekin bukatu zuen, Romulok erail 

zuen. Jainkoek Romulo aukeratu zuten hiri berriaren gobernatzaile bezala. Romulok 

lehenengo erakundeak sortu zituen. Hogei eta hemezortzi urtez erreinatu ondoren, zerura 

eraman zuten. Romulo hil ondoren, Erromak sei errege izan zituen, K. a. 509 urtera arte, hau 

da Errepublika ezarri arte. 

Material arkeologikoa 

Dokumentu arkeologikoak elezaharraren elementu mitiko eta historikoak zehazteko 

ezinbestekoak dira. Erromak okupatuko zuen lurraldea Paleolitotik populatua izan zen, hala 

ere, hiri barruan aurkitutako gauzarik zaharrenak Kalkolito garaikoak dira, hau da K. a. 1800-

1500 urte bitartean. Garai horretatik, etenik gabe, Brontze Aro eta Burdin Aroko aztarnak 

aurkitu dira. 

Brontze Aroan populazioa herrixketan sakabanaturik zegoen, mendixketan. Jarduera 

ekonomikorik garrantzitsuenak abeltzaintza, ehiza eta irauteko nekazaritza eskasa izan ziren. 

Komunitateak oso apalak ziren, gizarte desoreka handirik izan gabe. Ez daukagu garai 

horretako antolamendu sozio-politikoari buruzko informazio askorik. 

Burdin Aroaren hasieran, K. a. 800 urte inguruan, aldaketa aldi luze bat hasi zen. Aldaketarik 

garrantzitsuena sinezismo prozesua izan zen, prozesu horren ondorioz herrixka isolatuak 

esparru zabalago batean elkartu ziren.  Elkarketa hori nekazaritzako ekoizpen-ahalmenaren 

igoerarekin koinziditzen da. Iraupenezko ekonomia beste ekonomia aurreratuago batek 

ordezkatu zuen. Azken honi esker, nekazaritza produktuen pilaketa hasi zen. Horren ondorioz, 

populazio kontzentrazioa eman zen, eta eskulangintzako eta merkataritza jarduerak garatu 

ziren. Hiru faktore horiek hiria jaiotzeko ezinbestekoak ziren.  

2. Erroma arkaikoa 

Datu arkeologikoek adierazten dutenez, Erroma arkaikoa K.a. 800-575 urte bitartean hedatzen 

da. Garai arkaikoa hiri aurrekotzat jo dezakegu. Hiri aurreko garai horretan lau aldi bereizi 

ditzakegu, horien kronologia zeramika italiar eta greziarrak finkatzen dutelarik. 

Hiri aurreko monarkia 

Tradizioak dio Erromak zazpi errege izan zituela, hiria sortu zenetik (K.a. 753) Errepublika 

ezarri arte (K.a. 509), hau da, 250 urtez. Hala ere, denboraldi hori sinesgarria izateko luzeegia 

da. Dudarik gabe, erromatar erregeak zazpi baino gehiago izan ziren. Tradizioak gogoan 

dituen zazpi errege horiek pertsonaia zehatzak izan arren, bertute batzuen sinboloak izan 

ziren. Hala ere, zazpi errege tradizionalek, aintzakotzat hartu behar ditugun zenbait elementu 

erreal zituzten.  

Lehenengo erregea –Romulo, fundatzailea–, legendazko asmakizuna besterik ez da. Sabinoen, 

Erromako bizilagunen, kontrako guda berak zuzendu zuela uste zuten. Tradizioak dionez, 

guda hori bukatzean sabinoen erregea, Tito Tazio, Erromako tronuarekin lotu zen. Sabinoak 

jatorrizko hiriaren elementu erabakigarria izan zirela egia da.  

Tito Tazioren ondorengoa, Numa Pompilio erregea erakunde erlijiosoen sortzailetzat jotzen 

zuten. 

Hirugarren erregea, Tulo Hostilio gerlariaren paradigma zen, berak lehenengo konkista-

borrokak egin zituelakoan zeuden, borroka horien ondorioz, Alba Longa antzinako gune 

latindarra suntsitu zuten. 

Laugarren erregea, Anko Martzio, berriz, bakearen eta balore ekonomikoen eredu bezala 

hartzen zuten. Horren erregealdia, tradizioaren ustez, hiri aurreko azken aldian kokatu behar 

dugu. Tiber ibaiaren gaineko lehenengo zubi egonkorra eta bokaleko lehenengo kaia eraiki 

zituela uste zuten: eraikitze horrek hiriaren zabalkuntza ekarri zuen, ibaiaren eskuineko 

ertzean, K.a. VII mendeko hilobien agerpenak frogatu duenez. 

Azken hiru erregeek –Tarkinio Prisko, Servio Tulio eta Tarkinio Harroputza– Erroma 

arkaikoan aldaketa erabakigarria ekarri zituzten: tradizioak etruskotzat jotzen zituen erregeen 

tronuratzea, K.a. VII mendearen bukaeran, eta hiriaren behin-betiko hirigintza. 

Gizarte erakundeak 

Erroma primitiboaren gizarte antolamendua gentiliziarra da: oinarrizko elementuak,gens eta 

familia, gizartearen nukleoa dira. 

Erromatar herrixken komunitate politikoen jatorriak talde familiar batzuengan bilatu behar 

ditugu. Talde familiar horiek mendixketako populazioaren gaineko erlazioak zimendatu 

zituzten, bi motatako elementu erabiliz: elementu erlijiosoa eta elementu familiarra, hau da, 

arbaso mitiko komuna zuten jendea elkartu zen. Jatorri komunaren kontzientziaz baliatu ziren. 

Leinu bera zutela adierazteko gens baten kide guztiek izen gentiliziarra, nomen delako, 

erabiltzen zuten. Gens bakoitzak, familien (familiae) kopuru zehaztugabea zuen. Familia 

horiek cognomen partikularra erabiltzen zuten, izen gentiliziarrarekin batera, nomen-ari 

gehitzen zioten. Horrela, gens Claudiaren kideak Claudii Marcelii, Claudi Pluchri, Claudi 

Rufii, etab. ziren. Izen bereziak, praenomen delakoak, nomen-aren aurrean jarrita, familia 

beraren kideak bereizten zituen, adib. Publio Cornelio Eszipion, Publio izeneko gizona, 

Cornelia gens-aren kidea, Eszipion familiakoa.  

Nukleo familiarra patriarkala zen, pater familias delako figuraren menpean zegoelarik. Pater 

familias-aren agindupean gizabanakoak zein ondasunak gelditzen ziren: emaztea, seme-

alabak, esklaboak, ondasun higikorrak, ganadua, etab. 

Erromako biztanle guztiak ez ziren antolamendu gentiliziarraren kideak. Gens-aren esparruan, 

menpeko talde bat biltzen zen, clientes izenekoak. Gizabanako horiek patronus baten 

menpean zeuden. Patronus-ak babestu eta lagundu behar zien, clientes-ek, berriz, patronus-

arekiko behar batzuk zituzten. Patronus-aren eta clientesen arteko lotura fideltasun 

elkarrenganako lokarria zen. Esan bezala, patronus-ak clientes-ak babestu eta lagundu behar 

zituen, horren truke, clientes-ek betebehar batzuk zor zizkioten patronus-ari: obedientzia, eta 

operae izenekoa, hau da, patronoarentzako lan egun batzuk. Klientelaren jatorria nahiko 

ezezaguna dugu, badirudi, klienteak talde gentiliziarretik kanpoko elementuak ziren, 

atzerritarrak, gizabanako horiek antolamendu gentilizarrera sartzen zirenean menpeko bezala 

gelditzen ziren. Gogoratu behar dugu, teorian, gens-aren kide guztiak parekoak zirela. 

Klientelaren oinarria menpekotasun ekonomikoa zen, horren oinarria sozial eta etikoa zen, ez 

juridikoa. 

Ekonomia 

Gentes-esk osatzen zuten komunitate primitibo horren ekonomia bakun eta oinarrizkoa zen. 

Basoak eta larreak ugariak zirenez, funtsezko jarduera ekonomikoa abeltzaintza zen. 

Nekazaritzak, berriz, hasieran ez zuen ia garrantzirik, lurraren emankortasuna txikiarengatik 

eta laboreen murrizpenarengatik. Populazioa herrixketan ezarri zen heinean, nekazaritza 

estentsiboa garatu zen, pixkanaka. Jabetza kolektiboa zen, beraz taldearena zen, gens-arena. 

Gensaren barruan, klienteak, elementu ekonomiko bezala, bere lan indarra ematen zuen. 

Antolamendu politikoa 

Erregea.- Monarkia funtsezko erakunde politikoa zen, hiria sortu baino lehenago, dena den 

bera izaera, botere-oinarriak, pribilegioak eta eginkizunak guztiz hipotetikoak dira. Hasieran 

Rex ductor izeneko erregea, hau da komandantea, bere ezaugarri pertsonalengatik aukeratzen 

zuten. Bigarren fasean, errege horrek eginkizun erlijiosoak bereganatu zituen. Erregearen eta 

jainkoen arteko harremanen onarpenak erregearen estatusa sendotzen zuen, hala ere, talde 

gentiliziar eta familiarren buruek eragin nabaria mantentzen zuten gizartearengan. 

Antolamendu gentiliziarraren buruak senatuan elkartzen ziren, erregeren kontseilua osatuz. 

Senatua.- Jatorrian, senatuaren kideak patres familiae izenekoak ziren –horregatik senadoreek 

patres izena zeramaten–, baina ez guztiak, zeren eta hasieratik senatarien kopurua murriztua 

izan zen, hautaketa-irizpidea adina zelarik. Beraz, senatuaren kideak patres seniores 

direlakoak ziren, hau da zaharrenak, patres seniores –ak senes-en sinonimoak ziren, hau da 

adineko gizonak, agureak. Senes izenetik senatores hitza dator. Horrela, senatuaren sarrera 

gentes eta familiae-en kopuru txiki batera mugatu zen, familia horiek ezkontza-loturaren bidez 

batzen ziren. Patres edo senatarien semeek patrizio izena zuten, eta senatuaren hutsuneak 

betetzen zuten. Horrela gentes patriciae zirelakoak sortu ziren, hau da erromatar patriziadoa. 

Esan bezala, senatua erregeren kontseilua zen, horregatik, bere eginkizunak erregeari aholkua 

ematea eta kultua eta guztion segurtasunaren arazoak eztabaidatzea ziren. 

Kuriak.- Senatuaren ondoan, erromatar komunitatea kurien inguruan antolatu zen. Jatorrian, 

kuriek ekonomi papera zuten, jabetza higiezinarekin lotuta zeuden, erakunde horrek herri 

jabetza zuen. Horretaz gain, horien eginkizunak oinarri sakratua zuen, arazo sakratu-judizialak 

eztabaidatzeko biltzen ziren, bilera horiek comitia calata izenekoak ziren, erromatar 

historiaren asanbladarik zaharrenak. Hiri aurreko garian, kuriek helburu militarrak ere 

zituzten, erreklutamenduaren oinarria eta unitate taktikoak bezala. Funtzio militar hori 

betetzeko, lehengo kuriek jatorrizko izaera galdu zuten eta banaketa artifizial bihurtu ziren. 

Banaketa horiek lurraldeko izaera zuten. Esan bezala, euren funtsezko eginkizuna 

erreklutamendu-markoa izatea da. 

Erromako multzo politikoa hiru tributan banatu zen, tribu bakoitzak 10 kuria zituen, beraz 30 

kuriak ziren. Behar militarra izanez gero, kuria bakoitzak 100 infante eta 10 zaldun eman 

behar zituen. Beraz, armadak 3.000 infante eta 300 zaldun zituen, gizon horiek 1.100 gizonen 

unitatetan banatzen ziren. Armada erregeak eta bi lugartenienteek zuzentzen zuten; bi 

lugarteniente horiek magister populi (infanteriaren zuzendaria) eta magister equitum 

(zaldieriarena) ziren. 

Beren paper militarraren ondoan, kuriek funtzio politikoa ere betetzen zuten. Kurien kideek, 

batzarrean bilduta, comitia curiata izeneko batzarrean, erregearen tronuratzea aldarrikatu 

behar zuten eta erregeak aukeratzen zituen magistratuak berretsi behar zituzten. 

 

3. Erroma “etruskoa”: azken erregeak 

K.a. VII. mendearen bukaeratik aurrera, etruriar elementuak nabarki ugaritu ziren, bai Lazion 

bai Mediterraneoko beste alde batzuetan, korronte orientalizante barruan. Eragin etruriarra 

Lazion hain handia izan zen, ze Lazioko kultura etruriartu zela esan dezakegun. Tradizioak 

etruriarrek Erroma konkistatu zutela esaten badu ere, gaur egungo ikerketak etruriarrek Lazio 

konkista militarraren bidez menperatu zutela ukatzen du. Dena den erromatar azken hiru 

erregeak etruriarrak izan ziren, monarkiaren fase “etruskoa” osatuz. 

Garapen ekonomikoa  

Aurreko garaian, nagusitasun ekonomikoa gentes-ek zuten, horien jarrera immobilista zelarik. 

Eragin etruriarrak baldintza immobilista horiek aldatu zituen, komunitatearen jabetza pitzatu 

zen, horren ordez jabetza pribatua agertu zen. Erromaren garapen ekonomikoa erromatar 

hiriak atzerriarekin ezarri zituen harreman berriekin erlazionatu behar dugu: etruriar eta 

greziarrekin hain zuzen ere. Egoera berriak eskulangintza eta merkataritza jardueraren 

garapena ekarri zuen. Eskulangintzako lanak ugaritu ziren, Erroman ezartzen ziren etorkinen 

kopurua nabarki handitu zelako. Erroma merkataritza gune bilakatu zen, hortik produktuak 

birbanatzen ziren. Industria aberatsa agertu zen, metalezko lan etruskoak, bucchero motako 

zeramika eta greziar zeramikaren imitazioak agertzen dira. Hilobien ostilamenduak ere lehen 

baino askoz aberatsagoak dira, aberastasunaren araberako ezberdintasuna adieraziz 

Erromaren hirigintza 

Erromak jasandako aldaketa ekonomikoaren ondoriorik garrantzitsuena, ikuspuntu 

materialetik, hiriaren behin-betiko hirigintza izan zen. Herrixken kokatze irregularra K.a. 

600tik aurrera guztiz aldatu zen, plangintza urbanistikoa zuen hiria garatu zen. Hiri horrek 

kale erregular, herri lan garrantzitsu eta eraikin monumentalak zituen, besteak beste, harresi 

defentsiboa, “harresi serbiotarra”, Regia izeneko etxea, Foro Boario, Vesta, Fortuna eta 

Jupiterren tenpluak, etab. Hiria Foroaren inguruan antolatu zen. Foroa urbs-eko, hau da hiriko 

gune politiko eta merkataritza bihurtu zen. 

Aldaketa politikoak: Estatuaren sorrera 

Aldaketa material horren ondoan (herrixken hirigintza eta eraikin publikoen agerpena), 

komunitate gentiliziarra ere aldatu zen. Gentiliziar komunitateak estatu unitarioari paso 

emango dio hiriko marko materialean. Gentes eta familiae-en autonomia pixkanaka murrizten 

joan zen, botere publikoen onurarako, botere publikoak gizabanakoak babesten saiatzen ziren, 

hiritarrak bezala. Horrekin erakunde monarkikoan bertan funtsezko aldaketa eman zen. 

Erregeak izaera sakratua galdu zuen, hortik aurrera horren boterea indarrean oinarrituko zen, 

senatuaren kalterako. Erregeak, komunitate politikoaren burua bezala, patriziado 

tradizionalaren monopolio politikoari aurre egin zion, horregatik gizabanako eta famili 

pobreen interes eta nahiak kontutan hartu zituen, batez ere “hiritar taldeenak”, hau da, 

Erroman, garapen ekonomikoari esker, ezarri ziren merkatari eta artisauenak. 

Laburbilduz, K.a. VI. mendetik aurrera, estatu bateratuaren eraketa-prozesua hasi zen, hiriko 

esparruan, erregearen agindupean, jatorrizko gentiliziar komunitatearen kalterako. Azken 

erromatar erregeei buruzko tradizioak prozesu hori islatzen du, anakronismoak eta 

kontraesanak izan arren. 

Tarkinio Prisko 

Tradizioak dionez, Tarkinio Prisko etruriar Tarkiniatik Erromara emigratu zuen. Patrizioek 

onartu zuten eta Anko Martzio hil ondoren, errege izendatu zuten. Tarkinio Priskok, 

armadaren berrantolaketari esker, konkista-politika burutu zuela uste zuten, hori zela eta 

Erroma potentzia-mailara igo zen mundu etrusko-latindarrean. 

Tarkinio Priskok armadan zenbait erreforma egin zituen: tribuen jatorrizko kopurua 

mantenduz, errekluten kopurua bikoiztu zuen, hortik aurrera armadaren efektiboak 6.000 

infante eta 600 zaldun izango ziren. Erreforma horiek monarkiaren izaera aldatu zuten: 

monarkia laiko eta indar militarrean oinarritutakoa izango zen. 

Beste erreforma baten bidez, erregearen boterea sendotu zuen, gentiliziar aristokraziaren 

kalterako: senatarien kopurua gehitu zuen, senatuak 300 kide izango zuen, senatuaren barne 

patres minorum gentium izenekoak gelditzen zirelarik. Pertsonai horiek ez ziren patriziado 

tradizionalaren aldekoak, erregearen planteamendu politikoen aldekoak baizik. Erreforma 

horrekin Priskok aristokrazia patrizioari aurre egin zion, horregatik horrek erregearen irudi 

negatiboa eman zuen. Tradizioak dio, Anko Martzioren semeek Prisko erail zutela, 

aristokrazia patrizioaren zati handi baten etsaia zelako.  

Servio Tulio 

Erromatar tradizioaren arabera, Tarkinio Priskoren ondorengoa Servio Tulio izan zen, 

erregeren etxeak erabakiz. Servio Tuliori politika-erakunde arloko ekimen garrantzitsuak 

egokitzen zaizkio: “konstituzio serbiotar” izenarekin ezagutzen diren aldaketak, hain zuzen 

ere. 

Errege horrek egin zituen aldaketak bi hauek izan ziren:  

1. erromatar populazioaren antolamendu sozio-politikoaren oinarri bezala, 

lurraldeko barrutiak eratu zituen, lehengo tribuei ordezkatu zietenak;  

2. antolamendu militarra hobetu zuen, oinarri timokratikoa zuen zenturiar 

antolamenduaren bidez, hau da, hiritarren ekonomia-ahalmenaren araberako antolamendua 

ezarri zuen armadan. 

Lurralde-tribuak.- Servio Tuliok erromatar esparru osoko (ager Romanus) populazio librea, 

esparru politiko homogeneo batean, bateratu nahi izan zuen –bai hirian bertan bizi zena, bai 

inguruko mendietan bizi zena–. Hori zela eta, esparru hori lurraldeko barrutietan banatu zen, 

tribuetan, eta hiritarrak, bizilekuen arabera, barruti desberdinetan banatu zituen. Horrela, 

hirigunea lau barrutitan banatu zuen, lau hiritar tribuak barne utziz, eta inguruko lurraldean 

nekazari tribuen kopuru zehaztugabea (17 hasieran eta 31 geroago) eratu zuen. Horrela, hiritar 

multzoaren gentiliziar antolamenduaren ordez –hau da, odolkidetasun-irizpidean oinarritzen 

zena– lurraldeko antolamendua ezarri zuen, hau da, bizilekuaren araberakoa. 

Lurraldeko erreformaren ondorioz, kurien eginkizun nagusiak tribuek bereganatu zituzten, 

kuriak ez ziren desagertu, baina hiritar antolamendu eta erreklutatze militarraren oinarri 

bezala, garrantzi osoa galdu zuten. 

Erreforma konstituzionala.- Erreforma militarrari dagokionez, Servio Tuliori armada 

hoplitikoaren antolamendua egokitzen zaio. Armada horren antolamendua timokratikoa izan 

zen, hau da armadaren kideen aberastasuna irizpidetzat erabili zuen zein arma mota erabili 

behar zuten eta zein taldetan emango zuten zerbitzua finkatzeko. Erromatar hiritarren parte-

hartze politikoa beren militar paperari lotuta zegoen. Asanblada berriak sortu zituen comitia 

centuriata.  

Erreforma konstituzionalaren mamia Estatuaren izaeraren aldaketa da. Hortik aurrera, prozesu 

konstituzional luze baten ondoren, Estatua ez da gentiliziarra izango, hiri-estatua baizik, 

Estatuaren oinarria ez da gens-a izango, cives edo hiritarra ordea.  

Taktika hoplitikoa.- K.a. VI. mendean Erromak, Grezian mende bat lehenago bilakatu zen 

taktika militar berri hori ezagutu zuen. Borroka indibidualaren ordez, unitate konpaktu eta 

bateratuak agertu ziren, armadaren eraginkortasunaren oinarria formazioaren kohesioa zen. 

Taktika hoplitikoak soldaduen kopuru handiagoa behar zuen. Grezian gertatzen zen bezala, 

soldadu horiek zerbitzu militarraren truke parte-hartze politiko handiagoa eskatzen zuten. 

Beraz, taktika horren garapena, gizartearengan emandako aldaketa sakonen ondorioa, besterik 

ez zen izan. 

Zenturiar konstituzioa.- Zenturiar konstituzioa geroko aldi batetan burutu arren, horren 

zimenduak K.a. VI. mendearen bigarren erdialdean ezarri ziren, Erromak ezagutu zituen 

baldintza politiko, ekonomiko eta sozial berriekin. Konstituzioa hiritarren banaketan 

oinarritzen zen, hiritarrak bi mailatan banatzen ziren: classis delakoa eta infra classem 

izenekoa, centuriae izeneko taldetan banatuak izanez. Banaketa horren irizpidea aberastasun 

ahalbideak ziren. 

Konstituzio zenturiarra antolamendu politikoa eta militarra zen: hiritarrek, euren ondasunekin, 

armada mantendu behar zuten, horregatik armamentu zehatza eskatzen zitzaizkien.  Horrela 



Erroma, monarkia                                                            A. Emborujo                       10 

 

armada homogeneo bat eratu zuen, armada horren muina infanteria astuna zen, classis 

izenekoa, hirurogei zenturietan banatuta, infanteria hori erromatar legioaren oinarria zen. 

Behar izanez gero, infanteriari arma arinak eramaten zituzten kontingenteek laguntza ematen 

zioten, kontingente horiek infra classem taldean erreklutatzen ziren. Infanteriaren gainetik, 

zaldun 18 zenturia zeuden, supra classem izenekoak, erregeak aristokraziaren artean 

aukeratuta. 

Gizarte antolamendu berria.- Zenturiar konstituzioak eskema sozial berria suposatu zuen. 

Kurien antolamenduaren berdintasun teorikoa desagertu zen. Servio Tulioren garaitik aurrera 

erromatarrak bi taldetan banatu ziren:  

1. alde batetik jabeak (adsidui) zeuden,  

2. bestalde proletarii izenekoak aipatu behar ditugu.   

Jabeak bi taldetan banatzen ziren, euren labore-lurren kopuruaren arabera: classis eta infra 

classem delakoak. 

Proletarii taldearen kideak hurrengoak ziren: -ondasun higiezinik ez zutenak, hau da seme-

alabak (prolea) besterik ez zutenak; -merkatari eta artisauak. Proletarioek ez zuten zerbitzu 

militarrik ematen, ez zuten eskubide politikorik ere.  

Horrela gizarte piramidea osatu zen, piramide horren gailurrean supra classem izenekoa 

zegoen, hau da, zaldunak, horien ondoan, bigarren eta hirugarren tokietan, classis eta infra 

classem izenekoetan kokatutako hiritarrak zeuden, eta, azken tokian, proletarii, proletarioak 

zeuden. 

Komizio zenturiarrak.- Armadaren antolamendu berriaren isla politikoa hiritar asanblada 

berria izan zen, comitia centuriata izenekoa, hau da komizio zenturiarrak. Asanblada horren 

kideak armada mantentzen zuten hiritarrak ziren, hau da zaldunen eta classis-aren zenturiak. 

Infra classem eta proletarioak asanblada horretatik kanpo gelditzen ziren. 

Biltzarra hori 5 klaseren elkartzea zen, klase hauen artean 193 zenturiak banatzen ziren. Herri 

biltzarrak bakea eta guda erabaki, agintari gorenak (errepublikan kontsul, pretor eta 

zentsoreak) aukeratu, legeak berretsi eta justizia administratzen zuen. Botoa ematea klasearen 

arabera egiten zen, lehenengoak zaldun zenturiak eta lehenengo klasekoak, hots aberatsenak, 

ziren eta bien artean gehiengoa zuten. Geroago bigarren zenturiak botoa ematen zuen. 

Normalean beste zenturiek ez zuten parte hartzen, zeren eta lehenengo bi zenturiek gehiengoa 

zeukaten eta besteen botoa ez zen beharrezkoa erabakiak hartzeko. 

Aristokraziaren sendotzea.- Esan bezala, Tarkinio Priskok, aristokrazia patrizioaren nahiei 

aurre egiteko herriarengan bilatu zuen laguntza, bere boterearen oinarria herritarra zen. Servio 

Tuliok, berriz, nolabait noblezia indartu zuen, baina aristokrazia hori baldintza berri eta 

Estatuaren beharretara egokitu zen. Familia patrizioak sendotu zituen modu desberdinetan: 

zaldun zenturien kopurua handitu zituen, eskubide politiko osoak jabe handiek besterik ez 

zituzten, jabe ertain eta txikiak baztertu zituen, karga militarrak izan arren, ez zuten eskubide 

politikorik, eta proletarioak antolamendu politikotik kanpo utzi zituen. 

Tarkinio Harroa (Luzio Tarkinio Superbo) 

Erromatar tradizioak, izaera kontserbadore eta aristokratikoa duenez, Servio Tulio erromatar 

konstituzioaren aitatzat eta hiriaren birfundatzaile berritzat jotzen du. Azken errege 

erromatarra, berriz, bizio eta krudelkeria guztien eredutzat, tiranotzat jotzen du. Tradizioak 

dio, Tarkinio Harroa injustizia eta krimenengatik erromatarrek erregeren erakundea gorroto 

zuten, geroko aldi historietan baztertu zutelarik. 

Tradizio hori patriziadoaren gorrotoarengatik azaltzen da. Tarkinio Harroak, Tarkinio 

Priskoren ereduari jarraituz, bere gobernua herri-taldeetan oinarritu zuen, herriari on egin zion, 

aristokraziaren interesen kontra. Tarkinio Harroak politika pertsonalista aurrera eraman zuen. 

Servio Tulioren konstituzioak baztertu zituen talde sozialek azken erromatar erregearen 

politikari onura atera zion. Errege hori batez ere merkataritza eta eskulangintzako ekintzei 

mesedegarri izan zitzaien. Zentzu horretan, neurri desberdinak hartu zituen, besteak beste, 

herri lan handiak eraiki zituen eta Erromako merkataritza interesak Tirreno itsasoan zehar 

zabaldu zituen, adib. Kartago itsas-potentziarekin hitzarmen bat sinatu zuen K.a. 509an. 

Konjurazio baten bidez Tarkinio tronutik kendu zuten, monarkia abolituz. Hortik aurrera 

gobernu era berria ezarri zen: res publica. 


